
Mënscherechtskommissioun 

Projet de Loi Anti-Terroriste net ausgeräift a 
präzis genuch 
Zanter den Attentater vu Paräis géifen ëmmer méi Regierungen op Mesuren zeréck gräifen, déi 
fir de Respekt vun de Mënscherechter ee Risiko duerstellen. Elo dann och déi Lëtzebuerger 
Regierung mat deem concernéierte Gesetzprojet, seet d’Mënscherechtskommissioun a mengt op 
ville Punkte wier de Projet net ausgeräift oder präzis genuch. 
 
Wat genau versteet een nämlech ënnert Urgence oder Extreme Urgence, freet sech d’Ines 
Kurschat, Member vun der Mënscherechtskommissioun. Mä net nëmmen Definitioune musse 
méi präzis ginn, och wat een zum Beispill ënnert der Aarbecht vun de verdeckten Ermëttler 
versteet. Déi ginn nämlech ëmmer méi an der virtueller Welt aktiv.  
 
Ines Kurschat: Wat heescht et eigentlech verdeckt ënnert engem Pseudonym z'ermëttelen? 
Erfannen d'Polizisten dann nei Nimm oder awer huele si Nimm déi schonn existéieren an 
domatter eventuell och Persounen déi schonn existéieren oder Beruffer déi existéiere fir sech 
eben dann iergendwou anzeschläichen oder anzebréngen. Wat ass eigentlech wa verdeckt 
Ermëttler en Netzwierk sollen ermëttele wou een als Zugangscode quasi selwer muss eng 
Strofdot begehen.  
 
Trojaner an Sonorisatiounsgeräter fir d’Sécherheet vum Staat ze garantéieren, ginn der CCDH ze 
wäit. De Risiko fir d’Privatsphär an d'Donnéeë vun de Leit ass ze grouss. An d’Gesetz soll och 
explizit dra stoe kommen, datt d’Wunneng, d’Gefierer an d’Bureaue vu Journaliste vun der 
Mesure ausgeschloss solle ginn. Am Gesetzprojet gëtt dëst nämlech mat kengem Wuert ernimmt. 
 
Bei den Donnéeën allgemeng misst een och eng Limitatioun am Texte virgesinn, sou 
d'Anamarija Tunjic.  
 
Anamarija Tunjic: Dat kann ee maachen andeems een engersäits am Viraus definéiert wéi eng 
Donnéeën dierfe gesammelt ginn a wéi eng net an zwar an der Ordonnance vum Juge 
d'Instruction. A wann dat net méiglech ass, et ass net ëmmer einfach en Ënnerscheed ze maachen 
tëschent deenen Donnéeën déi pertinent si fir d'Enquête an déi déi et net sinn. Da muss een awer 
duerno an enger zweeter Phase eng Evaluatioun maachen an déi Donnéeën déi de Kärberäich 
vun der vie privée concernéieren, déi muss een da läschen an déi däerf een dann net weider 
verwenden.  
 
Bis zu 12 Méint nodeems eng Mesure de Surveillance eriwwer ass, dierfen d’Enregistrementer 
zerstéiert ginn. Dat ass der CCDH awer ze laang. Beim Droit à l'information sinn et 
grondsätzlech spéitstens 12 Méint, allerdéngs gëllt dat net bei Tatbestänn déi ënner Terrorismus 
falen, oder ënnert d'Sécherheet vum Staat. Déi si vun der "Mitteilungsfrist" ausgeholl, sou dass et 
eigentlech keng Frist gëtt, wann een de Projet de Loi liest. D'Police oder den 



Untersuuchgsriichter kéinten déi Donnéeën da sou laang hale wéi si wéilten, sou d'Ines Kurschat. 
Dat géif hirer Meenung no natierlech net goen.  
 
D’Recht op een Affekot am Garde à vue ass ee weidere Punkt, wou sech 
d’Mënscherechtskommissioun besuergt weist. Dat Recht kann nämlech verweigert ginn, wann 
d’Enquête kéint behënnert an d’Resultater beaflosst ginn. 

